
MINUTI

Il-Minuti tal-Laqgħa Nru 67, li saret fl-1 ta’ Lulju 2020, ġew konfermati. 

IĊ-CHAIRPERSON (Onor. Beppe Fenech Adami): Nilqagħkom għal din l-ewwel laqgħa wara l-ferjat tas-sajf u ngħaddu mal-ewwel għall-main item li għandna fuq l-aġenda llum.

DISKUSSJONI DWAR IL-FOLLOW-UP REPORT 2019 MAĦRUĠ MILL-UFFIĊĊJU NAZZJONALI TAL-VERIFIKA – FREE CHILDCARE SCHEME

IĊ-CHAIRPERSON:  Il-prassi ta’ dan il-Kumitat hija li s-suġġetti jalternaw – suġġett jintgħażel mill-Membri tan-naħa tal-Gvern u s-suġġett ta’ wara jintgħażel mill-Membri tan-naħa tal-Oppożizzjoni – u s-suġġett li għandna llum huwa magħżul mill-Membri tal-Kumitat tan-naħa tal-Gvern. Nibda billi nitlob lir-rappreżentanti tal-Uffiċċju tal-Awditur Ġenerali sabiex jersqu madwar il-Mejda. 

Is-Sur Charles Deguara, is-Sur Noel Camilleri, is-Sinj. Tanya Mercieca u s-Sur Orland Bonavia, Awditur Ġenerali, Deputat Awditur Ġenerali, Assistent Awditur Ġenerali u Audit Manager, rispettivament, ħadu posthom madwar il-Mejda.

IĊ-CHAIRPERSON:   Sur Awditur, għal din l-ewwel session fuq dan is-suġġett intlabtu tagħmlu preżentazzjoni ġenerali ta’ dak li hemm fir-rapport u għalhekk nistiednek sabiex tibda bil-preżentazzjoni. 

IS-SUR CHARLES DEGUARA (Awditur Ġenerali): Nirringrazzjak, Sur President.  L-ewwel nett nibda biex ngħid fil-qosor ħafna fiex jikkonsisti x-xogħol tagħna.  Aħna essenzjalment insibu xi entità pubblika jew dipartiment biex nawditjaw, imorru n-nies tagħna u jagħmlu audit, jiġifieri jieħdu snapshot tas-sitwazzjoni f’ħin partikolari.  Naturalment, fil-maġġoranza tal-audits li jsiru, jinsabu numru ta’ shortcomings – jekk ma jsibu xejn tant l-aħjar għax ngħidu li huwa każ ta’ good governance – għax aħna nies umani.  Li ssib in-nuqqasijiet hija parti ċkejkna mix-xogħol ta’ awditur, anzi, ix-xogħol proprju ta’ awditur huwa li jagħmel proposti kif dawn in-nuqqasijiet jistgħu jiġu ndirizzati. U l-valur tax-xogħol tal-Uffiċċju tagħna huwa kemm dawk il-proposti tagħna jittieħdu on board. Jekk ikun hemm uffiċċju bħal tagħna, li jagħmel audits tajbin imma ħadd ma jagħti kashom, fl-opinjoni tiegħi ikun ħela ta’ fondi pubbliċi. 

Sentejn ilu konna bdejna dan l-eżerċizzju, li kif jindika l-isem stess tar-rapport huwa follow-up audit, fejn qbadna xi issues minn dawk li konna sibna f’audit preċedenti li konna għamilna – dawn nagħmluhom f’kull settur, jiġifieri fil-performance, fil-financial and compliance, u fl-IT – u rajna kemm minnhom ġew indirizzati. Fil-fatt, dan l-audit partikolari kien wieħed mill-iktar follow-up audits pożittivi li qatt għamilna. 

Meta aħna mmorru niċċekkjaw biex naraw xi jkun sar mir-rakkmandazzjonijiet li nkunu għamilna, naqsmu l-findings tagħna f’sitt kategoriji: fully implemented, partly implemented, significant progress, insignificant progress, not implemented u not accepted. F’dan il-każ konna għamilna 13-il rakkmandazzjoni prinċipali, li minnhom sebgħa ġew fully implemented, erbgħa ġew partly implemented, u tnejn kien hemm significant progress dwarhom. Jiġifieri t-tliet kategoriji negattivi ta’ insignificant progress, not implemented u not accepted, did not feature. Kieku l-follow-up audits tagħna jkollhom dawn ir-riżultati, nista’ ngħid li nkunu kuntenti ħafna għax ikun sinjal li x-xogħol tagħna jkun qed jittieħed inkonsiderazzjoni u apprezzat u li tkun qed tittieħed azzjoni fuq dak li nipproponu aħna. Dik kienet l-introduzzjoni fil-qosor li kelli jien, u issa, kemm jien kif ukoll l-uffiċjali l-oħra li jinsabu madwar il-mejda, lesti nwieġbu l-mistoqsijiet li tistgħu tagħmlulna. 

IĊ-CHAIRPERSON: Nirringrazzjak. Hawn domandi?  L-Onor. Glenn Bedingfield. 

ONOR. GLENN BEDINGFIELD: X’kienu l-main findings tal-follow-up audit? 

IS-SUR CHARLES DEGUARA:  Ħalli qabel nirrispondi għal din id-domanda nagħti ftit background. Is-sistema tal-free childcare bdiet tiġi mplimentata fl-2014, u l-iskop kien biex il-ġenituri, l-aktar in-nisa, ikunu jistgħu jirritornaw fil-ħajja tax-xogħol. Fil-bidu nett tal-ftuħ tagħhom fl-2015, jiġifieri meta għamilna l-ewwel audit, sibna li ma kienx hemm “inadequate internal controls”. Dak iż-żmien kienu qed jattendu dawn iċ-ċentri 2,700 tifel u tifla, filwaqt li meta għamilna dan il-follow-up audit fl-2019, kienu qed jattendu 6,300 tifel u tifla, jiġifieri kważi tliet darbiet iżjed. Għar-rigward ta’ ċentri, fl-2015 kien hemm 83, filwaqt li fl-2019 kien hemm 136, jiġifieri d-doppju.  

ONOR. ALEX MUSCAT (Segretarju Parlamentari għaċ-Ċittadinanza u l-Komunitajiet): Minn fejn qed tikkwota, jekk jogħġbok? 

IS-SUR CHARLES DEGUARA: Minn paġna 36 tar-rapport. Qiegħed insemmi dawn il-figuri biex nagħti kuntest ta’ xi żviluppi kien hemm bejn l-2015, meta għamilna l-ewwel audit, u l-2019 meta ċċekkjajna kemm minn dawk ix-shortcomings ġew indirizzati. 

Kif diġà għedt, shortcoming minnhom kien “inadequate internal controls”. Fil-bidu konna sibna li kien hem ċerti childcare centres li kienu qegħdin jabbużaw minħabba li ma kienx hemm kontrolli min-naħa tal-Edukazzjoni. Fil-fatt, din l-issue ġiet indirizzata. 

Fil-bidu, jiġifieri fl-2015, kien hemm ukoll l-issue li ma kienx hemm riżorsi umani biżejjed biex jagħmlu monitoring tal-performance taċ-childcare centres. Fil-fatt kien hemm biss persuna waħda, u aħna ħassejna li persuna waħedha ma setgħetx tagħmel monitoring ta’ 83 ċentru. 

ONOR. GLENN BEDINGFIELD: X’kienet in-nefqa? 

IS-SUR CHARLES DEGUARA: Oriġinarjament kienet €11-il miljun. Meta mbagħad għamilna dan il-follow-up report sibna li kien hemm team ta’ ħames min-nies li kien qed jieħu ħsieb il-monitoring; manager, żewġ full-time senior clerks u żewġ impjegati oħra. Kif tafu daqsi, jekk ma jkunx hemm moniteraġġ tajjeb fuq is-sistema, kważi tkun qed tistieden ċerti abbużi.  U din kienet l-azzjoni li ttieħdet biex din is-sitwazzjoni tiġi ndirizzata. 

ONOR. GLENN BEDINGFIELD: U ġiet indirizzata? 

IS-SUR CHARLES DEGUARA: Kif għedt fl-bidu, kieku kull follow-up report li nagħmlu jkun bħal dan, verament jagħtina sodisfazzjon għax ngħidu kemm qed tittieħed azzjoni fil-ħin. Jien inqis dan il-każ bħala wieħed of good practice għax minn 13-il rakkmandazzjoni kien hemm sebgħa li ttieħdu in full, erbgħa ttieħdu kważi in full u tnejn oħra li dwarhom sar progress sinifikanti.  M’iniex qed ngħid li ma jonqosx xi jsir, għax dejjem ikun jonqos, imma l-konklużjoni tagħna hija ċara – u nikkwota minn paġna 44 tar-rapport – fejn qed ngħidu: 

“The follow-up audit revealed that the majority of the recommendations presented in the 2015 report were taken on board. Efforts are to be made to address the remaining issues in order to strengthen control and increase compliance.”. 

Kif qegħdin ngħidu, il-Gvern qed jonfoq ammont sinifikanti – nimmaġina li llum qed jonfoq ħafna iżjed minn dak iż-żmien – u jekk ma jkunx hemm moniteraġġ tajjeb u kontroll tajjeb, tkun qed tistieden l-abbuż. 

IĊ-CHAIRPERSON:  L-Onor. Muscat.

ONOR. ALEX MUSCAT: Il-mudell ta’ kif qed jiġi offrut iċ-childcare bla ħlas għal kulħadd f’pajjiżna nistgħu kważi nsejħulu public/private partnership (PPP) għax għandek is-service provider, li huwa fornitur privat, u l-Gvern li qiegħed jixtri s-servizz mingħand dak is-service provider. 

IS-SUR CHARLES DEGUARA: Strettament mhuwiex mudell ta’ PPP għax ir-riskju…

ONOR. GLENN BEDINGFIELD: It’s a partnership. 

IS-SUR CHARLES DEGUARA: Hekk hu, a partnership. 

ONOR. ALEX MUSCAT: Mela to rephrase it b’mod differenti, il-Gvern qed jaħdem bi sħab mal-privat u qed jixtri dan is-servizz. Bħala disclaimer irrid ngħid li jien personalment nużah għax nieħu t-tifla tiegħi ġo wieħed minn dawn iċ-ċentri. Li rrid nistaqsi hu jekk l-audit tagħkom waqafx san-nefqa tal-Gvern jew jekk dħaltux ukoll vis-à-vis l-operaturi u kif huma qed jitħallsu. Sa liema dettall dħaltu? 

IS-SUR CHARLES DEGUARA: Ilbieraħ, waqt laqgħa tal-Kumitat Permanenti dwar il-Kontijiet tal-Uffiċċju Nazzjonali tal-Verifika – u inti, Onor. Muscat taf għax kont preżenti wkoll – jien u d-Deputat Awditur Ġenerali għedna – u skużawni li se nirripeti – li meta nagħżlu audit nidentifikaw fejn hemm ċerti riskji. Issa din kienet inizjattiva ġdida, u bħal kull inizjattiva ġdida – din kienet set up sentejn qabel għamilna l-audit – ikun fiha ċerti riskji.  U huwa proprju għax kien proġett ġdid li kellu ċertu riskju, apparti l-materjalità tal-ispiża, li aħna, lura fl-2015, għażilna biex nagħmlu dan l-audit.  U meta għamilna l-audit dħalna fl-aspetti kollha mill-qasam ta’ compliance fejn tidħol nefqa pubblika, jiġifieri jekk kien hemm expenses fejn ċerti ċentri kienu qed jabbużaw mill-fob – mekkaniżmu li bih it-tfal jiġu recorded li daħlu jew ħarġu fiċ-ċentru –... Fil-bidu nett konna sibna ċertu nuqqas ta’ kontroll għax kien hemm każijiet fejn ċertu fobbing, li suppost jagħmluh il-ġenituri tat-tfal li jkunu qed jattendu ċ-ċentri, kien qed isir minn min ikun qed jieħdu ħsieb lit-tfal. M’iniex qed ngħid li kull ċentru abbuża, imma kien hemm lok għal abbuż għax ma kienx hemm kontrolli. 

ONOR. CLAYTON BARTOLO (Segretarju Parlamentari għas-Servizzi Finanzjarji u l-Ekonomija Diġitali): Xi ħaġa hekk kif ittestjajtuha biex qbadtuha? 

IS-SUR CHARLES DEGUARA: Morna on site. 

ONR. CLAYTON BARTOLO: Jiġifieri għamiltu on site inspection? 

IS-SUR CHARLES DEGUARA: Dażgur. Anke fil-follow-up audit għamilna on site inspection. Naturalment aħna m’aħniex se mmorru għand entità, nistaqsuhom x’għamlu wara r-rakkmandazzjonijiet tagħna u noqogħdu fuq li jgħidulna, għax inkella ma nkunx nista’ nissejjaħ awditur imma nkun iblah. Pereżempju, iċ-ċentri għandhom limitu kemm jistgħu jdaħħlu tfal, mhux minħabba l-COVID-19 imma kienet hekk sa mill-bidu tal-ftuħ tagħhom, però fl-ewwel  audit sibna li mhux kollha kienu qegħdin jimxu mar-regoli.  Meta n-nies tagħna reġgħu marru, waqt il-follow-up audit, f’sitt ċentri u għamlu inspections sabu li s-sitta li huma kienu qegħdin iżommu ma’ din il-capacity rule biex ma jkunx hemm tfal fuq xulxin. Dawn ngħidulhom compliance audits, jiġifieri l-iżjed aspett importanti fihom ikun kemm ikunu qed jinżammu r-regolamenti.  

IĊ-CHAIRPERSON:  Is-Sur Camilleri.

IS-SUR NOEL CAMILLERI (Deputat Awditur Ġenerali): Jien nixtieq ngħid li ħadna pjaċir li ntgħażel dan ir-rapport biex jiġi diskuss f’dan il-Kumitat, għall-fatt li it was a case of good practice, fis-sens li l-auditee kkollabora ħafna and they followed up ir-rakkmandazzjonijiet tagħna. Kien ukoll a case of good practice min-naħa tagħna għax identifikajna riskju – li kienet xi ħaġa ġdida – dħalna kmieni, għamilna audit and we followed it up. Allura kien daqsxejn ta’ textbook case ta’ kif normalment għandhom isiru l-audits. 

IĊ-CHAIRPERSON:  L-Onor. Muscat.

ONOR. ALEX MUSCAT: Jien qed nifhem li intom, apparti li għamiltu audit f’dak li għandu x’jaqsam mal-Ministeru għall-Edukazzjoni, li kien l-owner tal-proġett, għamiltu audit ukoll fuq is-service provider. Kif kienet ir-reazzjoni tal-operatur privat? Għax dawn mhumiex familjari magħkom. 

IS-SUR CHARLES DEGUARA: M’iniex se noqgħod indur mal-lewża; min kien qed jabbuża ma ħax gost bina, però l-maġġoranza ma kenux qed jabbużaw. Fil-fatt, fil-bidu nett kien hemm ċertu feedback bħal li dawn qed jagħtuna servizz u jekk indejquhom, jagħlqu u jirrovinawna. Imma fil-fatt ma ġarax hekk għax, kif għedt fil-bidu u apposta għedtha, minn 83 childcare centre li kien hawn dak iż-żmien, illum hawn 136. Irridu niftakru li dawn mhumiex qed jagħmlu karità, imma għandhom marġini ta’ profitt. Jien naħseb li min hu serju, meta jara s-serjetà u l-affarijiet isiru b’ċertu kontroll u ċertu moniteraġġ ma jiddejjaqx; jiddejjaq bil-moniteraġġ min ma jkunx qed jagħmel l-affarijiet sew. Fil-fatt iċ-childcare centres irduppjaw u l-ammont ta’ tfal li jattendu żdied bi tliet darbiet aktar, minn 2,700 għal 6,300. Jiġifieri l-Gvern pjuttost iffranka ammont ta’ fondi għax inqatgħu ċerti abbużi. 

IĊ-CHAIRPERSON:  Aktar domandi?  L-Onor. Bedingfield.

ONOR. GLENN BEDINGFIELD: F’paġna 98 tar-rapport tal-2015 jingħad li l-Ministeru għall-Edukazzjoni joqgħod kompletament fuq l-informazzjoni li jipprovdu ċ-childcare centres u li: 

“payments were issued solely based on such information without having in place effective safeguards”. 

Din is-sitwazzjoni ġiet irranġata? 

IS-SUR CHARLES DEGUARA: Iva, dażgur. Dik, għalina hija importantissima. 

ONOR. GLENN BEDINGFIELD: Kif inbidlet? 

IS-SUR CHARLES DEGUARA: Immaġina bniedem li għandu negozju, jirċievi l-invoices u jibda jħallas. In-nies ma jagħmlux hekk. L-ewwel nett, il-procurement regulations jitolbu li dak li jkun jivverifika l-invoices qabel ma jgħaddihom għall-ħlas, imma tajjeb ukoll li jkun hemm ċertu moniteraġġ. 

ONOR. ALEX MUSCAT: Il-fobbing kien hemm mill-bidu nett? 

IS-SUR CHARLES DEGUARA: Iva, però fil-bidu, jiġifieri fl-2014 kienet tintuża sistema manwali, imbagħad fl-2015 iddaħlet iċ-childcare information system (CIS) li kienet taħdem b’mod komputerizzat. 

ONOR. ALEX MUSCAT:  Mill-esperjenza personali tiegħi, l-istruzzjonijiet li jkollna aħna l-ġenituri llum il-ġurnata huma li t-tag li nużaw biex nirreġistraw, għandna neħduha magħna. Allura ladarba neħduha magħna, meta jien nieħu t-tifla, nirreġistraha u meta niġborha filgħaxija, nerġa’ nirreġistraha. 

IS-SUR CHARLES DEGUARA: Però fil-bidu nett kien hemm min, pereżempju, ikun nesiha u allura biex ma jinsewhiex kienu jiġu mħajjra jħalluha ma’ min ikun qed jieħu ħsieb lit-tfal fiċ-childcare centre. 

ONOR. ALEX MUSCAT: U forsi jirreġistraw xi nofs siegħa żejda. 

IĊ-CHAIRPERSON:  Jien m’għandix tfal żgħar, imma qed nikber u nitgħallem. Milli qed nifhem, hemm sistema fejn ikollok card and you register your entry, u intom kontu identifikajtu xi forma ta’ abbuż, fis-sens li l-card holder kien iħalliha ċ-ċentru. Kif ġiet indirizzata din l-issue on the ground? 

IS-SUR CHARLES DEGUARA: Ġiet indirizzata billi saret information campaign qawwija diretta lejn il-ġenituri – u qed nieħu gost li fost il-Membri tal-Kumitat hawn żewġ ġenituri li jibagħtu lit-tfal tagħhom f’dawn iċ-ċentri li qegħdin jikkonfermaw dan – biex jgħidulhom li t-tag m’għandhomx jitilquha minn idejhom. Fil-bidu nett ħafna mill-ġenituri ma kenux jafu li riedu jżommuha huma, u jekk taċ-childcare centre kienu jgħidulhom biex iżommuhielhom huma ħalli ma jinsewhiex, kienu jagħtuhielhom. 

ONOR. CLAYTON BARTOLO: Sur Deguara, ir-riskju hemmhekk huwa li t-tfal li ma jmorrux f’tali ġurnata – pereżempju, nhar ta’ Sibt ikun hemm inqas tfal għal raġunijiet ovvji – u l-ġenituri jkunu ħallew it-tag fiċ-ċentru, dawn ikunu jistgħu jużawha – u m’iniex qed ngħid li kulħadd jagħmel hekk – u jirreġistraw lit-tfal daqslikieku marru.  Għax iċ-childcare centres jitħallsu skont l-ammont ta’ tfal li jattendu. Jiġifieri dak l-abbuż instab? 

IS-SUR CHARLES DEGUARA:  Iva, dak l-abbuż sibnih.

IĊ-CHAIRPERSON: Jien staqsejt kif ġie indirizzat. 

IS-SUR CHARLES DEGUARA: Billi l-ġenituri ma jitilqux it-tag minn idejhom. 

IĊ-CHAIRPERSON:   Hawn aktar domandi?  L-Onor. Said.

ONOR. CHRIS SAID: Kien hemm żmien meta s-sistema kienet taħdem b’tali mod – ma nafx jekk għadhiex hekk – li jekk ma tibgħatx lit-tfal għal aktar minn 25% tas-sigħat, inti trid tħallas.  U allura l-ġenituri kien jaqblilhom li jħallu l-card mal-persuna li jkun hemm iċ-childcare għax taħdem b’vantaġġ both ways.  Jien qed ngħid biss fejn kien hemm l-abbuż, m’iniex qed ngħid li kulħadd abbuża, biex ma ninftiehemx ħażin. Ma nafx jekk illum għadhiex hekk, imma żgur li s-sistema kienet tali li jekk tagħmel booking ta’, pereżempju, 100 siegħa fix-xahar u ma tibgħatx lit-tifel jew lit-tifla tiegħek iċ-ċentru għal aktar minn 25 siegħa, trid tħallas. Hemmhekk kien jidħol l-ewwel tip ta’ ħlas, u nifhem għalfejn sar hekk, biex il-ġenituri ma jaqbdux u jagħmlu booking ta’ sigħat għalxejn u jkunu qed jieħdu post tfal oħra li kienu jkunu, almenu fil-bidu tagħhom, fuq waiting list biex jidħlu f’ċentru. Sur Awditur, jekk is-sistema għadha l-istess, kemm intom sodisfatti li m’għandekx din it-tip ta’ collusion bejn xi ġenituri u l-operaturi tal-childcare centres?  U nerġa’ ngħid li u m’iniex qed niġġeneralizza, imma qed nitkellem biss fuq min irid jabbuża mis-sistema.   Jekk is-sistema għadha hekk, hija ta’ vantaġġ għat-tnejn, jiġifieri wieħed se jitħallas ta’ dawk is-sigħat allavolja t-tfal ma jkunux attendew, u l-ġenitur mhux se jkollu jħallas flus talli qabeż ċertu threshold ta’ sigħat. 

IS-SUR CHARLES DEGUARA: Nista’ ngħid li mis-site visits li għamilna – u ma ninsewx li meta nagħmlu audit dejjem nieħdu sample għax ma nistgħux immorru f’kull childcare centre  – sibna li fil-maġġoranza tal-każi l-ġenituri qegħdin iżommuha t-tag. Dik il-bad practice li t-tag tibqa’ fiċ-childcare centre tidher li nqatgħet, almenu fil-postijiet li morna aħna. 

IS-SUR NOEL CAMILLERI:  Barra minn hekk, l-uffiċjali tal-Ministeru għall-Edukazzjoni qed jagħmlu wkoll site inspections u spot checks u aħna konna sodisfatti li ħadu dik l-azzjoni biex jimmitigaw… 

IS-SUR CHARLES DEGUARA:  Fil-bidu nett konna sibna każ fejn żewġt itfal kienu qishom qed jattendu żewġ childcare centres. Kif għedt qabel, ma jistax ikun li timmoniterja sistema bħal din – u fil-bidu kien hemm 80 ċentru – bi bniedem wieħed.   U fejn ma jkunx hemm monitoraġġ tajjeb jiġru dawn l-affarijiet. Aħna konvinti li waħda mir-raġunijiet għalfejn tjieb il-moniteraġġ hija għax issa hemm team ta’ ħamsa jew sitta min-nies li qed jagħmel dan ix-xogħol u b’hekk l-affarijiet jistgħu jsiru aħjar. 

IĊ-CHAIRPERSON: Fil-proċess ta’ benchmarking ta’ din is-sistema mxejtu fuq xi mudell partikolari? 

IS-SUR NOEL CAMILLERI: Le, aħna rajna kif suppost qed taħdem is-sistema u jekk hemmx il-kontrolli kollha  li hemm bżonn, jiġifieri m’għamilniex benchmarking ma’ xi sistemi oħrajn barranin. 

IĊ-CHAIRPERSON: Qed nistaqsi għax jien fhimt li bħala parti minn dan l-audit l-Uffiċċju tagħkom daħal f’dak li għandu x’jaqsam ma’ standards ta’ dawn iċ-childcare centres. Qed ngħid sew? 

IS-SUR CHARLES DEGUARA: Iva, rajna jekk kienx hemm compliance ma’ dawk l-istandards. 

IĊ-CHAIRPERSON: Jiġifieri qed nifhem li hemm standards stabbiliti mill-Gvern għaċ-childcare centres u l-eżerċizzju li għamiltu intom kien qed jara jekk iċ-centri humiex compliant ma’ dawk l-istandards. Ma dħaltux fl-eżerċizzju jekk dawk l-istandards humiex... 

IS-SUR CHARLES DEGUARA: Ma kienx l-iskop ta’ dan l-audit. 

ONOR. ALEX MUSCAT: Fir-rapport tagħkom tal-2015 għedtu li l-monitoring system min-naħa tal-Ministeru ma kienx adegwat. 

IS-SUR CHARLES DEGUARA: Fost affarijiet oħra. In-nuqqas ta’ kontroll jiġi għax ma jkunx hemm moniteraġġ tajjeb. 

ONOR. ALEX MUSCAT: Kif ġiet indirizzata dik l-issue? 

IS-SUR CHARLES DEGUARA: Il-fatt li twaqqaf team organizzat ta’ ħamsa min-nies u ċerti entitajiet fil-Ministeru għall-Edukazzjoni saru responsabbli għal ċerti areas, il-moniteraġġ tjieb waħdu, fis-sens li jekk inti tkun iżjed organiżżat u jkollok iżjed riżorsi u tista’ ssegwi u tagħmel spot checks... Ma ninsewx li fil-bidu l-Gvern kellu dan l-oġġettiv li jipprovdi childcare centres mingħajr ma jibni hu, għax il-Gvern seta’ mar għall-option li jibni hu ċentri ġodda, b’capital expenditure qawwi, u jkunu ċ-ċentri tiegħu bħalma huma l-iskejjel l-oħra. Imma l-għażla tal-Gvern kienet – u dik hija kwestjoni ta’ policy li aħna ma nidħlux fiha għax lanqas nistgħu nidħlu f’policies – li jmur għall-mudell li minflok jibni hu, jaħdem mal-privat.  U allura ġiet ivvintata din is-sistema, b’ċerti standards u kundizzjonijiet, fosthom li l-ispazju jkun wieħed adegwat.  Jiġifieri ma jistax ikun li jien ikolli garaxx kemm indaħħal karozza u nagħmlu childcare centre u nitfa’ t-tfal fih għax dak mhuwiex iġeniku għat-tfal. U m’iniex qed nitkellem minħabba s-sitwazzjoni li ninsabu fiha llum tal-COVID-19. Fil-bidu l-Gvern kien jiddependi ħafna minn dawn iċ-childcare centres u forsi ma kienx hemm moniteraġġ biżżejjed, u kien tajjeb li dħalna fil-bidu għax stajna mill-ewwel nidentifikaw dawn ix-shortcomings. Nirringrazzjaw ‘l Alla li dawn ix-shortcomings, fil-maġġor parti tagħhom, ġew indirizzati.

IĊ-CHAIRPERSON: Intom dħaltu fil-financials tal-operatur privat, fis-sens ta’ jekk hemmx costs li jibqgħu dejjem hemm indipendentement mill-kobor taċ-childcare centre?  Jiġifieri  dħaltu fl-eżerċizzju ta’ x’inhu l-mudell ideali tal-kobor ta’ childcare centre biex ikun vijabbli?  X’inhu l-break even point li għandek bżonn?  Pereżempju, jekk ikun hemm inqas minn għaxart itfal, ikun vijabbli? 

IS-SUR CHARLES DEGUARA: Le. Dan kien compliance audits li ffoka fuq jekk il-ftehim li hemm bejn il-Gvern u l-privat ġiex imwettaq u jekk il-commitments li daħal fihom il-privat sarux verament. 

IĊ-CHAIRPERSON: Irriżultalkom jekk hemmx childcare centres li daħlu fl-iskema però minħabba ċ-ċokon jew il-kobor tagħhom jew minħabba l-faċilitajiet li jipprovdu… 

IS-SUR CHARLES DEGUARA: Le, dak ma kienx parti mill-compliance audit li għamilna. 

IS-SUR NOEL CAMILLERI:  Aħna ħarisna aktar lejn kif il-Gvern qed iħaddem is-sistema aktar milli mil-lat li qiegħed tgħid inti, Sur President.  F’dan it-tip ta’ audit ħarisna lejn jekk is-sistema hijiex qed taħdem kif suppost, jekk il-Gvern hux qed iħallas kemm suppost iħallas, jekk hux qed iħallas sew, jekk hemmx overpayments, eċċ.  Naturalment, kieku kellna nagħmlu audit ta’ tip ieħor, konna nagħmluh differenti. 

IĊ-CHAIRPERSON: Meta nitkellmu fuq 6,000 student li jattendu dawn iċ-childcare centres ifisser li huma, pereżempju, 80% of potential customers? X’inhu l-massimu tal-potenzjal?  Jiġifieri hemm possibilità ta’ 20,000 tifel u tifla li jistgħu jattendu, u qed jattendu 6,000, jew...? 

IS-SUR CHARLES DEGUARA: Ma staqsejniex imma mill-kuntatti li kellna mill-Ministeru għall-Edukazzjoni jidher li d-domanda hija milqugħa. 

IĊ-CHAIRPERSON:  Hawnhekk qegħdin nitkellmu fuq etajiet ta’ bejn zero to three, jiġifieri with a birth rate of 4,000 a year, teoretikament hemm potenzjal ta’ 12,000  tifel u tifla li jistgħu jattendu. Dan ifisser li qegħdin 50%… 

IS-SUR CHARLES DEGUARA: Ma ninsewx li t-trend moderna hija li ħafna istituzzjonijiet kbar, anke istituzzjonijiet tal-Gvern, ikollhom childcare centre għat-tfal tal-impjegati tagħhom. 

ONOR. CLAYTON BARTOLO: L-Università għandhom. 

ONOR. ALEX MUSCAT: Hawn il-ħsieb li anke jsir wieħed hawnhekk stess, fil-Parlament. 

ONOR. CHARLES DEGUARA: Aħna darba kkunsidrajniha għat-tfal tal-impjegati tagħna imma sibna li ma kenitx feasible għax m’għandniex tfal biżżejjed. 

IĊ-CHAIRPERSON: Imma meta nitkellmu fuq 6,000 qisna qegħdin nitkellmu fuq 50% of potential attendees. 

ONOR. CLAYTON BARTOLO: Naf x’qed tgħid, però triq tqis ukoll – u meta kont għadni naħdem fil-professjoni kont għamilt studji fuq iċ-childcare centres – li meta għandek toddlers trid ċertu ammont ta’ carers magħhom u allura l-ammont ta’ tfal per carer ikun ħafna iżgħar, pereżempju carer ma’ żewġt itfal, mentri mill-età ta’ sena sa sentejn jista’ jkollok carer ma’ erbat itfal, imbagħad ma’ tfal ta’ etajiet minn sentejn sa tliet snin jista’ jkun hemm carer ma’ ħamest itfal. Allura hemmhekk jimpatta l-business model li jkun qed jitħaddem. Għalkemm forsi jista’ jkun veru li… 

IĊ-CHAIRPERSON: Jiġifieri hemm lok ta’ tkabbir. 

ONOR. ALEX MUSCAT: Jien jidhirli li l-ammont huwa ta’ inqas 50% li potenzjalment jistgħu jużaw dawn iċ-ċentri.  Forsi f’laqgħat futuri xi ħadd mill-Edukazzjoni jkun jista’ jagħtina aktar informazzjoni dwar dan. 

IS-SUR CHARLES DEGUARA: Qatt ma staqsejna din id-domanda, però mid-diskussjonijiet li kellna mal-Education qatt ma ħareġ il-punt li m’għandhomx biżżejjed childcare centres. 

ONOR. ALEX MUSCAT: F’dan l-eżerċizzju għamiltu xi ħaġa simili kif kontu għamiltu fl-audit li għamiltu dwar a tablet per child? 

IS-SUR CHARLES DEGUARA: Dak kien audit separat. 

ONOR. ALEX MUSCAT: Li qed nistaqsi hu jekk rajtux x’kienet il-feedback tal-ġenituri li qegħdin jużaw dawn iċ-ċentri. 

IS-SUR CHARLES DEGUARA: Le, għax dan kien compliance audit. 

ONOR. ALEX MUSCAT: Jiġifieri intom rajtu kif inhu ġestit mill-privat dak l-investiment ta’ €12-il miljun li sar. 

IS-SUR CHARLES DEGUARA: Eżatt, u anke jekk il-privat huwiex qed iżomm mal-commitments tiegħu skont dak li hemm fil-ftehim li għamel mal-Gvern. L-audit li semmejt inti, Onor. Muscat, huwa IT audit, li huwa tip ta’ audit differenti minn dan u kien aktar ikkonċentrat fuq is-sistema tal-IT per se, kien iżjed tekniku, u bħala parti minn dak l-audit kienet saret survey mal-ġenituri. 

ONOR. ALEX MUSCAT: Tikkunsidraw li fil-futur tagħmlu xi ħaġa simili għaċ-childcare, jiġifieri taraw xi tkun il-feedback tal-ġenituri? 

IS-SUR CHARLES DEGUARA: Kumbinazzjoni għadna kemm iffinalizzajna l-audit plan tagħna għas-sena li ġejja. Ma jfissirx li jekk jaqa’ xi wieħed minn dawk l-audits ma ndaħlux wieħed bħal dan li qed issemmi, imma kif jgħid l-Evanġelju, il-ħsad huwa kbir imma l-ħaddiema huma ftit, u allura rridu niffukaw fuq dak li semmejt qabel, jiġifieri l-materjalità u r-riskji, biex kemm jista’ jkun nagħżlu audits li jkunu interessanti għall-Gvern u fejn, jekk il-Gvern se jagħmel savings, hemm materjalità. 

IS-SUR NOEL CAMILLERI: Fil-bidu nett ta’ kull audit dejjem ikun hemm xi jkun l-iskop tiegħu, u l-iskop ta’ dan l-audit partikolari kien “to assess the level of controls prevailing in the implementation of the scheme and to determine whether the day-to-day operations reflect efficient administration of public funds”. Oġġettiv ieħor kien “to obtain reasonable assurance that payments reflected are accurate”. Jiġifieri aħna dejjem ikollna l-audit scope u aħna normalment nimxu miegħu. Ħafna drabi compliance audits isiru biex naraw li l-internal controls are in place.  Normalment ikollna dak l-iscope and once we’ve scoped the audit nippruvaw kemm jista’ jkun nimxu miegħu biex ma niżvijjawx.  Jiġifieri l-ewwel ikollna d-domanda, imbagħad naraw x’se nagħmlu eżattament u fejn se nawditjaw, nagħmlu l-audit scope, u bbażat fuq dak l-audit scope nidderieġu.  It-tendenza hi li tiżvijja għax tibda ssib affarijiet ‘l hawn u ħsieb ‘l hemm, imma aħna nippruvaw nagħlqu kemm nistgħu għax inkella tibqa’ għaddej.

IS-SUR CHARLES DEGUARA: Nixtieq inżid xi ħaġa ma’ dan għax huwa punt importanti.  Xi kultant aħna niġu kkritikati ġustament – u fejn niġu kkritikati ġustament aħna nirranġaw, jiġifieri m’iniex qed ngħid li ma naċċettawx kritika – imma drabi oħra niġu kkritikati inġustament – u qed nieħu gost li hawn Membru tal-Kumitat li huwa awditur għax se jifhimni żgur. Pereżempju, immorru nawditjaw dipartiment “X” u niffukaw fuq l-audit scope, kif qed jgħid id-Deputat Awditur Ġenerali, u forsi xi xahar wara li nispiċċaw l-audit tqum xi ħaġa f’dak l-istess dipartiment li tkun kompletament differenti minn dak li nkunu ħdimna fuqu aħna, u jgħidulna: mortu hemm u awditjajtuh u ma ndunajtux!? Qisna aħna mmorru f’dipartiment u nawditjaw dak kollu li jkun hemm fih! L-audit system ma taħdimx b’dak il-mod, imma taħdem b’mod fejn  ikollok audit scope u tiffoka fuqu. Issa jekk tkun iffortunat biżżejjed u taqbad dik ix-xi ħaġa partikolari, tkun qbadtha, imma jiġru każijiet fejn ma taqbadhiex għax ma jkunx l-iskop tal-audit tagħna. 

IĊ-CHAIRPERSON: Fir-rapport oriġinali kontu osservajtu li kull min japplika biex jiftaħ childcare centre kellu bżonn jindika l-capacity ta’ kemm jista’ jieħu l-post partikolari, u kontu nnotajtu  li filwaqt li kollha ndikaw kemm kellhom capacity meta ssottomettew l-applikazzjoni tagħhom, kienu biss 45% tal-applikanti li ppreżentaw is-supporting documentation – bħal forsi pjanti, health and saftey reports eċċ. – u għedtu li mhuwiex korrett li jkollok 45% biss ta’ dawk li applikaw li ppreżentaw supporting documentation biex jipprovaw bħala evidenza li effettivament għandhom il-capcity li qed jiddikjaraw. Din il-materja ġiet indirizzata?  U jekk ġiet indirizzata, kif ġiet indirizzata? Il-Ministeru llum huwa f’pożizzjoni li jserraħ moħħ kulħadd li l-capcity ddikjarata hija in line mal-istandards mitluba? 

IS-SUR CHARLES DEGUARA: Meta l-Gvern kien kommess b’din l-inizjattiva u xtaq li jkun hemm ħafna childcare centres, ma kienx qed isir checking u fir-rapport tagħna aħna għedna li this is not on.  Però f’Ġunju tal-2016, jiġifieri wara l-audit tagħna: 

“The determination of capacity restrictions became the responsibility of the accreditation  Unit Directorate for Quality Standards and Education within the MEDE”. 

Jiġifieri minn Ġunju tal-2016, twaqqfet section apposta, id-Directorate for Quality Standards, u dawn mhux biss bdew jitolbu d-dokumenti, imma bdew jagħmlu wkoll site inspections biex jaraw b’għajnejhom stess li dak li hemm fuq id-dokumenti huwa korrett. 

IĊ-CHAIRPERSON: Imma lanqas dokumenti ma kien hemm. 

IS-SUR CHARLES DEGUARA: Iva, fil-bidu ma kienx hemm dokumenti. 

IĊ-CHAIRPERSON: Mill-follow-up report jirriżultakom li d-dokumentazzjoni ġiet sottomessa lill-Ministeru?  U aktar importanti minn hekk,  jirriżultalkom li d-dokumenti jirriflettu dak li fil-fatt hemm fir-realtà?

IS-SUR CHARLES DEGUARA: Iva. Fil-fatt f’paġna 43 tal-rapport tagħna għedna hekk: 

“During 2018, 126 visits were carried out by the Quality Assurance Department (QAD) of which three were unannounced. The remaining ten childcare centres were inspected for the first time during the first half of 2019 since they were all newly…”. 

Jiġifieri saru spezzjonijiet u ġew iċċertifikati, mhux sempliċement raw id-dokumenti. 

IĊ-CHAIRPERSON: Qed nifhem li kien hemm spezzjonijiet random, mhux ta’ kull skola. 

IS-SUR CHARLES DEGUARA: Kien hemm 126 spezzjoni, li huwa sample sinifikattiv. 

IĊ-CHAIRPERSON: Minn kemm? 

IS-SINJ. TANYA MERCIECA (Assistent Awditur Ġenerali): Fl-2019 kien hemm 136 ċentru. 

IĊ-CHAIRPERSON: Jiġifieri saret spezzjoni fuq iċ-ċentri kollha minbarra għaxra?  Qed nifhem sew?

IS-SUR CHARLES DEGUARA: Skont ir-rapport tagħna l-għaxra li kien fadal ġew spezzjonati s-sena ta’ wara.  

IĊ-CHAIRPERSON: Jiġifieri llum nistgħu nserrħu moħħna li sar physical check taċ-childcare centres kollha u kollha nstabu li huma compliant. 

IS-SUR CHARLES DEGUARA: Iva, saru dawn l-ispezzjonijiet mis-sezzjoni tal-QAD fi ħdan il-Ministeru għall-Edukazzjoni. 

IĊ-CHAIRPERSON: Forsi se noħroġ ftit mis-suġġett, però mill-esperjenza tagħkom, intom li dħaltu fil-parametri li stabbilixxa l-Gvern, fid-dinja tal-lum, jiġifieri l-COVID-19 era, taħsbu li dawn l-istandards għandhom jiġu riveduti? 

IS-SUR CHARLES DEGUARA: Ma nistax inwieġbek għal din id-domanda għax dan l-audit għamilnih fil-bidu tal-2019. 

IĊ-CHAIRPERSON: Napprezza, però hemm xi ħadd fl-Uffiċċju tagħkom li jkun daħal fil-ground work ta’ dan ir-rapport fuq... 

IS-SUR CHARLES DEGUARA: Meta għamilna dan ir-rapport lanqas konna noħolmu bil-COVID-19. 

IĊ-CHAIRPERSON: Naturalment, però jekk illum jirriżulta li l-ikbar childcare centre hija, pereżempju, ta’ 100 metru kwadru, u bil-parametri pre-COVID-19 dak kien ifisser li jista’ jieħu “X” amount of students, fid-dinja tal-lum jista’ jiġi kkwantifikat l-impatt? 

IS-SUR CHARLES DEGUARA: Nistgħu xi darba nawditjaw dan għax ukoll huwa suġġett tajjeb, però sal-lum m’għandniex din id-data. Naħseb li data bħal din tkun għand il-Ministeru għall-Edukazzjoni. Barra minn hekk, mhux il-ġenituri kollha qed jibagħtu lit-tfal l-iskola, f’kull livell, jiġifieri d-demand għal dawn is-servizzi naqset żgur. Fil-fatt waħda mill-problemi li għandna l-Uffiċċju tagħna hija li għandna ġenituri li ma jibagħtux lit-tfal tagħhom l-iskola. 

ONOR. ALEX MUSCAT: Ħalli nistaqsikom ftit fuq il-flus. It-€12-il miljun huma as at 2015? 

IS-SUR CHARLES DEGUARA: Iva. 

ONOR. ALEX MUSCAT: Kif intnefqu dawk it-€12-il miljun? Jiġifieri l-Gvern kif jixtri s-servizz? Jixtri childcare sħiħa, jew jixtri tant sigħat? Kif taħdem is-sistema? 

IS-SUR CHARLES DEGUARA: Ma nafx inwieġbek bl-amment għax ma nkunx ħdimt fuqha jien, imma nistgħu nġibulek l-informazzjoni f’laqgħa oħra. 

IS-SINJ. TANYA MERCIECA: Jidhirli li jħallas per hour per child on the booked hours, jiġifieri hemm sa 25% li t-tfal jistgħu jkunu absent u ċ-childcare centres xorta jitħallsu tagħhom. 

IĊ-CHAIRPERSON: Are there different levels of childcare centres?  


ONOR. ALEX MUSCAT: Safejn naf jien, fejn jidħlu sanità u daqs, hemm protokoll wieħed. 

IS-SUR CHARLES DEGUARA: ... għalhekk huwa importanti li t-tag tibqa’ għand il-ġenituri għax jekk tkun għand iċ-childcare centre… 

ONOR. ALEX MUSCAT: L-età tagħmel differenza? Jien lit-tifla tiegħi kont neħodha ta’ tmien xhur, u kif qal l-Onor. Bartolo, tfal ta’ tmien xhur ikollhom bżonn “X” amount of carers, filwaqt li meta jkollha sentejn u nofs tkun tiġri ma’ kullimkien u taqleb id-dinja.  Il-Gvern xorta l-istess rata jibqa’ jħallas? 

IS-SINJ. TANYA MERCIECA: Rata waħda kellhom.  Probabbilment wieħed ipatti mal-ieħor. 

ONOR. CLAYTON BARTOLO: Imbagħad jiddependi l-business model li wieħed ikun qed jara. 

ONOR. ALEX MUSCAT: Mill-audit li għamiltu vverifikajtu li kien hemm x’juri fuq xiex intnefqu dawk it-€12-il miljun u li s-sors kien verifiable? 

IS-SUR CHARLES DEGUARA: Mill-audit tagħna sibna li kien hemm ammont ta’ abbużi li kienu riflessi f’dawk it-€12-il miljun. Jiġifieri, fi kliem ieħor, kieku ma kienx hemm ammont ta’ abbużi l-Gvern kien jiffranka minn dawk it-€12-il miljun. 

ONOR. ALEX MUSCAT: Kemm tikkalkulaw li seta’ kien l-ammont? 

IS-SUR CHARLES DEGUARA: Ma kkalkulajniex. 

ONOR. ALEX MUSCAT: Jiġifieri kienu sistematikament f’kull ċentru, kienu f’10% taċ-ċentri, jew kienu ġo żewġ ċentri biss? 

IS-SINJ. TANYA MERCIECA: Aħna sample ħadna għax aħna għamilna audit fuq is-sistema u kkritikajna s-sistema. 

IS-SUR CHARLES DEGUARA: F’dan it-tip ta’ audit niċċekkjaw x’internal controls hemm.  Fit-teorija jista’ jkun li ma jkunx hemm internal controls u ma jkun hemm abbużi xejn. Il-bżonn ta’ internal controls jinqala’ għax, sfortunatament, it-tendenza li wieħed jabbuża qiegħda hemm.  Fi kwalunkwe sistema li jkollu l-Gvern aħna ma jkunx jinteressana kemm mill-10ċ li qed jinfoq qed jinsterqu, imma jekk hemmx kontrolli biżżejjed li jagħtu serħan il-moħħ li mhux se jkun hemm abbuż. L-esperjenza wrietna li kien hawn entitajiet li kellhom l-aqwa kontrolli  fid-dinja u xorta sar l-abbuż. 

ONOR. CLAYTON BARTOLO: Sur Deguara, milli qed nara mill-follow-up report, il-maġġoranza tal-miżuri li identifikajtu intom were fully implemented. 

IS-SUR CHARLES DEGUARA: Kien hemm sebgħa li ġew fully implemented, erbgħa li ġew partly implemented, u tnejn li fihom kien hemm significant progress.

IS-SINJ. TANYA MERCIECA: Significant progress għalina huwa aktar minn partly implimented.

ONOR. CLAYTON BARTOLO: U no implimentation jew inkella ignored, ma kien hemm xejn.

IS-SUR CHARLES DEGUARA: Fil-kategoriji ta’ insignificant progress, not implimented, u not accepted ma kien hemm xejn.

ONOR. CLAYTON BARTOLO:  Jiġifieri ma kien hemm ebda proposta li ġiet injorata jew li ma sar xejn dwarha.

IS-SUR CHARLES DEGUARA: Ikollna xi istanzi fejn entità jew dipartiment ma jaċċettax rakkmandazzjoni tagħna, imma dawn ikunu waħdiet.  F’dan il-każ ma kienx hemm.

ONOR. CLAYTON BARTOLO: Jidher ċar li aktar m’għadda ż-żmien, id-dipartiment tgħallem minn ċerti problemi li kien hemm fil-bidu, u dawn l-isfidi ngħelbu, biex ovvjament il-Gvern illum il-ġurnata qiegħed jieħu iktar value for money għal dawk il-flus li qiegħed jonfoq. Irridu nirrikonoxxu, minkejja li forsi ma kienx l-iskop tal-audit, li l-flus li l-Gvern tefa’ fiċ-childcare centres kien investiment tajjeb, għax effettivament illiberajna ħafna iżjed il-work force.

IS-SUR CHARLES DEGUARA: Aħna konna għedna li hemm metodu kif din is-sistema, li mingħajr dubju jaqbel magħha kulħadd, tista’ ssir aħjar, u fil-fatt qiegħda ssir aħjar.

ONOR. CLAYTON BARTOLO: Fil-fatt dak huwa l-punt li ridt nasal għalih: li minn meta bdejna sal-lum kien hemm titjib.

IS-SUR CHARLES DEGUARA: Onor. Bartolo, kieku kull follow-up audit huwa bħal dan, għandkom biex tiftaħru li kull ċenteżmu li qegħdin tagħtu lill-NAO qed jissarraf f’valur. Diġà għedt, u nibqgħu ngħiduha, li nirringrazzjaw lil Alla li madwar 80% tar-rakkmandazzonijiet tagħna qegħdin jittieħdu on board. Naturalment dan mhuwiex biżżejjed għalina għax idealment jittieħdu kollha on board.

IĊ-CHAIRPERSON: Toqgħodx tgħajjat għax jisimek l-Ombudsman u jieħu għalih!

IS-SUR CHARLES DEGUARA: Għaliex?

IĊ-CHAIRPERSON: Għax dak jilmenta li ma jeħdux ir-rakkmandazzjonijiet tiegħu.

ONOR. CLAYTON BARTOLO: Però, jekk miniex sejjer żball, anke fejn il-Gvern mhux qed jieħu on board ir-rakkmandazzjonijiet, qed jgħid għaliex, jiġifieri they are not simply being ignored. Għax hemm differenza bejn li tinjora lil xi ħadd...

IS-SUR CHARLES DEGUARA: Kieku noħorġu follow-up report, u God forbid it, ir-rakkmandazzjonijiet kollha jkunu not implimented, nagħtikom parir tagħlqu l-NAO għax tkunu qegħdin taħlu €3.5 miljun. 

IS-SUR NOEL CAMILLERI:  And the follow-up reports li nagħmlu are quite rigorous, jiġifieri it’s not a matter li mmorru għand il-ministeru u nistaqsuhom jekk wettqux dak li rrikkmandajna aħna u jekk jgħidulna iva neħduha bħala li għamluha, imma nitolbu d-dokumentazzjoni u nikkonfermaw li dak li ridna ngħidu huwa attwalment dak li għamlu. U nagħmlu wkoll site visits.

ONOR. CLAYTON BARTOLO: Xtaqt immur ftit għar-rapport oriġinali tal-2015, minn paġni 93 ‘l quddiem. Mill-ewwel tabella li hemm f’paġna 96 jidher li fl-2014 u l-2015 kien hemm qabża pjuttost kbira bejn l-original budget u dak li attwalment tħallas. Jirriżultalkom li kien hemm xi ħadd min-naħa tal-Finanzi li pprova jżomm lura milli jalloka iktar fondi? 

IS-SUR CHARLES DEGUARA: Jien ma nafx x’inhi r-raġuni, u r-raġunijiet jistgħu jkunu ħafna.  Pereżempju, jista’ jkun li l-budgeted figure ta’ €8 miljun kienet understated. 

ONOR. CLAYTON BARTOLO: Għax mill-2014 għall-2015 diġà hemm qabża fl-ammont budgeted.

IS-SUR CHARLES DEGUARA: Jien ma jien avukat ta’ ħadd u ma jien qed naqbeż għal ħadd, u fil-fatt lanqas naf min għamel dawn l-estimi, però ma rridux ninsew li min għamilhom kien qed jagħmel stimi fuq inizjattiva totalment ġdida u ma kellux ma’ xiex jikkompara. Irrid ngħid ukoll li mill-feedback li għandi, fil-bidu anke t-take-up taċ-childcare centres kien ogħla milli mistenni.

ONOR. CLAYTON BARTOLO: Però imbagħad it-tieni tabella li hemm fl-istess paġna turi li l-average number of booked hours per child per month, minn 89 fl-2014 żdied għal 112.59 fl-2016. Mill-audit li għamiltu jirriżultalkom jekk dan kienx riżultat tal-fatt li n-nies qishom bdew jafdaw iktar is-sistema, jew inkella għoġbithom iktar is-sistema?

IS-SUR CHARLES DEGUARA: Dażgur, fil-fatt fl-ewwel paġna tal-follow-up audit għedna li fl-2015 kien hemm 2,700 tifel u tifla jattendu ċ-ċentri, filwaqt li fiż-żmien li konna qegħdin nagħmlu l-follow-up audit kien hemm 6,800 tifel u tifla jattendu. Jiġifieri mingħajr dubju kienet suċċess.

ONOR. CLAYTON BARTOLO: Però apparti li żdied l-ammont ta’ tfal li jattendu, żdiedu wkoll is-sigħat li t-tfal idumu fiċ-ċentri. 

IS-SUR CHARLES DEGUARA: Iva.

IS-SINJ. TANYA MERCIECA: Fir-rapport tagħna għedna wkoll li fl-2018 kien hemm 1.4 miljun booked hours li t-tfal m’attendewx għalihom, u dawn swew lill-Gvern madwar €5 miljun.  Irridu ngħidu però li t-tfal jimirdu, u allura ħafna minn dawn is-sigħat li m’attendewx għalihom huma ġustifikati. 

ONOR. CLAYTON BARTOLO:  Allura x’tirrikkmandaw li għandu jsir biex innaqqsu dan l-ammont ta’ sigħat li ma jagħmlux użu minnhom?

IS-SINJ. TANYA MERCIECA: Sfortunatament hemm il-capping ta’ 25%. Kif ċerta li taf, għax għandek tfal żgħar, it-tfal jimirdu ħafna speċjalment għall-bidu li jibdew jattendu ċ-ċentri jew l-iskola u allura jkun hemm każijiet fejn l-assenza tkun ġustifikata, però xtaqt niġbed l-attenzjoni li fl-2018 din swiet lill-Gvern €5 miljun.

ONOR. CLAYTON BARTOLO: Però minn kif qed nifhem l-affarijiet jien, it’s a necessary evil, you can’t do without it. 

IS-SINJ. TANYA MERCIECA:  Ovvjament ma tistax tħallashom skont l-attendenza, għax il-carers xorta jkunu hemmhekk.

IS-SUR CHARLES DEGUARA: Dan bħal meta għandek supermarket u jkollok provision for bad debts or for theft.  Aħjar li ma jkunx hemm, imma...

ONOR. CLAYTON BARTOLO: Kif kienet tkun l-approach tal-operatur privat meta kontu tmorru on site?

IS-SUR CHARLES DEGUARA: Kif naħseb li taf inti, mill-esperjenza tiegħek ta’ awditur, min jaħdem tajjeb u tmur tiċċekkjah jieħu gost, anzi jilqgħek u jgħidlek biex jekk issib xi ħaġa tinfurmah ħalli jkun jaf. Mill-banda l-oħra, min ikollu x’jaħbi, u min forsi jkun qed jabbuża, ma tantx se jieħu gost b’awditur. Nista’ ngħid li fil-bidu kien hemm ftit tal-konfront mal-awdituri tagħna.

IS-SINJ. TANYA MERCIECA: Speċjalment f’każijiet fejn il-Ministeru jew l-Foundation for Social Welfare Service (FSWS) ikun approva, pereżempju, spazju għal 26 tifel u tifla, u morna aħna u sibna 80.

IS-SUR CHARLES DEGUARA: Jiġifieri fil-bidu kien hemm affarijiet bħal dawn, u nibqa’ ngħid li dan ġara għax ma kienx hemm kontrolli.

ONOR. ALEX MUSCAT: U f’dak il-każ id-differenza kien qed iħallas għaliha xorta l-Ministeru?

IS-SUR CHARLES DEGUARA: Dażgur.

IS-SINJ. TANYA MERCIECA: Għax ir-rata hija per hour per child.

IS-SUR CHARLES  DEGUARA:  U l-abbużi naqsu għax il-Ministeru għall-Edukazzjoni induna li dan l-investiment jirrikjedi ċertu ammont ta’ moniteraġġ.

ONOR. CLAYTON BARTOLO: Huwa evidenti li l-monitoring kien nieqes għax meta suppost ikun hemm fobbing ta’ 20 tifel jew tifla, u tara li hemm 60 tifel u tifla mal-ewwel jiġik f’moħħok li hemm xi ħaġa ħażina.

IS-SUR CHARLES DEGUARA: Hekk hu, ma kienx hemm monitoring, u l-affarijiet tjiebu għax twaqqaf tim ta’ sitt persuni biex jieħu ħsieb il-monitoring. 

IS-SUR NOEL CAMILLERI: Fil-bidu kien hemm xi żbalji ta’ manual interventions mingħajr audit trail. Aħna ssuġġerejna li jekk se jsiru manual intervertions fis-sistema, li dejjem se jkollok minnhom, ikun hemm audit trail ta’ kif għandhom isiru. U nista’ ngħid li din ġiet implimentata. 

IS-SINJ. TANYA MERCIECA: Fl-audit oriġinali sibna każijiet fejn il-ġenitur ikun ibbukkja erba’ sigħat għat-tifla tiegħu, u din tiġi rranġata manwalment, min-naħa taċ-childcare centre, għal tmien sigħat.

ONOR. CLAYTON BARTOLO: U given li ma kienx hemm il-fobbing system inti ma stajtx tikkontrolla jekk hux veru t-tifel jew tifla għamlu tmien sigħat.

IS-SINJ. TANYA MERCIECA: Jew għax it-tag kienet tkun għand iċ-childcare centre.

IĊ-CHAIRPERSON: Is-sistema elettronika hija monitored b’mod online? Jiġifieri is it a real time setup  or is it an end of the day transmission of information?

IS-SUR ORLAND BONAVIA (Audit Manager, NAO):  Jekk huma jaraw li xi ħadd ikun ilu assenti għal ammont ta’ żmien, pereżempju jkun hemm ġimgħa fejn qatt m’attenda, jiġbdu l-attenzjoni taċ-ċentru, imma imbagħad kull xahar jaraw kollox, anke fejn isiru emendi, jiġifieri jagħmlu sintesi ta’ kollox.

IĊ-CHAIRPERSON: Jiġifieri hemm sistema ta’ moniteraġġ in real time, jew hemm sistema ta’ moniteraġġ fl-aħħar tax-xahar?

IS-SUR ORLAND BONAVIA: Jistgħu jaraw is-sistema in real time, imma l-iktar li jagħmlu enfasi fuqu huwa fl-aħħar tax-xahar meta joħorġu l-kontijiet, fejn imbagħad jaraw kollox.

IĊ-CHAIRPERSON: Però s-sistema adoperata hija sistema li tista’ tiġi emendata, fis-sens li f’tali ġurnata jkunu mmarkaw għaxar sigħat, imbagħad fl-aħħar tax-xahar meta jagħmlu l-eżerċizzju jindunaw li tkun saret korrezzjoni?

IS-SUR CHARLES DEGUARA: Le, jekk jiġu fobbed għaxar sigħat, ma jistgħux...

IĊ-CHAIRPERSON: Jiġifieri m’hemmx mod kif jirranġawhom.

IS-SUR CHARLES DEGUARA: Le.

IĊ-CHAIRPERSON: Allura meta semmejtu li ġew emendati manwalment, x’ridtu tfissru?

IS-SUR CHARLES DEGUARA: Għax fl-2014 kien hemm sistema manwali, imbagħad fl-2015 daħlet is-sistema elettronika.

IĊ-CHAIRPERSON: Imma dak li jiġi rreġistrat bit-tag jittrażmetti ruħu in real time lill-Ministeru?

IS-SUR CHARLES DEGUARA: Iva. Jiġifieri jekk jien għandi tifla tattendi wieħed miċ-ċentri, ma nistax inwassalha fit-8:00 a.m. u mmur għaliha fis-1:00p.m. u wara li nitlaq xi ħadd jagħmel li damet sal-5:00 p.m. Għalhekk huwa importanti li t-tag tinżamm għand il-ġenitur, għax b’hekk tassigura li jkun hemm it-timing in and out tajjeb. 

ONOR. ALEX MUSCAT: Dħaltu fuq prinċipju ta’ value for money?

IS-SUR CHARLES DEGUARA: Le, għax dan kien compliance audit, u dik hija sezzjoni totalment differenti. Nistgħu xi darba nagħmluh, anke jekk forsi tiġi bħala talba mingħand dan il-Kumitat. 

IĊ-CHAIRPERSON: Min-naħa tal-Ministeru ma’ min kellkom l-aktar interacting waqt dan l-eżerċizzju? Hemm xi unit partikolari li hija responsabbli? 

IS-SUR CHARLES DEGUARA: Aħna dejjem nikkorrispondu mal-uffiċċju tas-Segretarju Permanenti, u dan huwa Ministeru fejn is-Segretarju Permanenti jieħu parti attiva fid-diskussjonijiet li jkun hemm mal-Uffiċċju tagħna. Imma imbagħad ovvjament, kif semmejt qabel, hemm sezzjonijiet u direttorati differenti li jieħdu ħsieb aspetti partikolari, però dejjem jgħaqqad kollox l-uffiċċju tas-Segretarju Permanenti.
[bookmark: _GoBack]ONOR. ALEX MUSCAT: Bħala rapport ġenerali, u anke b’mod partikolari għall-Ministeru, sibtu koperazzjoni fuq dan l-audit?

IS-SUR CHARLES DEGUARA: Iva. Kellhom bżonn l-audits ikunu dejjem bħal dawn għax kieku aħna nkunu sodisfatti ħafna. Id-diffikultajiet mal-auditees ġeneralment iqumu meta nitolbu ċerta informazzjoni u d-data ma tkunx tinżamm bil-format li nitolbu aħna u allura ndumu ftit sakemm inġibu d-data. 

IS-SUR NOEL CAMILLERI:  At the end of the day awditur huwa awditur, u auditee huwa auditee. L-iskop tal-awditur huwa li jara r-riskji u jidħol fihom, u xi kultant ma niftehmux dwar dak għax forsi jkun hemm min jgħidilna: Nagħmel daqstant affarijiet tajbin ma semmejthomx, u se ssemmili l-affarijiet li nagħmel ħżiena!? Imma naturalment dak huwa x-xogħol tal-awditur.  Jiġifieri jkollna those kind of issues, imma altrimenti għandna relazzjoni sana ħafna mal-auditees.

IS-SUR CHARLES DEGUARA: Sur President, ma nixtieqx ninftiehem ħażin u ma nixtieqx nindaħal fl-aġenda ta’ dan il-Kumitat, ngħid biss li ħriġna bosta performance audits tajbin u dan il-Kumitat ilu ftit ma jaqbad wieħed biex jiddiskutih. Filwaqt li qed ngħid hekk, nerġa’ ngħid li bl-ebda mod ma rrid nidħol fl-aġenda tal-Kumitat, għax dik hija prerogattiva tagħkom però, kif għedt, aħna noħorġu audits tajbin u interessanti u ħafna drabi dan il-Kumitat ma jiddiskutihomx. Nista’ ngħid li għamilna wieħed fuq l-ambjent, għamilna wieħed fuq is-saħħa, għamilna wieħed fuq il-vjolenza domestika, u għamilna oħrajn ukoll. Dawn huma temi, li għalkemm mhumiex neċessarjament fejn hemm materjalità qawwija, huma importanti ħafna għax huma dwar social issues. 

IĊ-CHAIRPERSON: Nirringrazzjak. Ma jidhirx li hawn aktar rimarki għalhekk il-Kumitat huwa aġġornat għal ġurnata li tiġi komunikata iktar ‘l quddiem.

Fit-3:18 p.m. il-Kumitat aġġorna.
